
〈為徍敬業討武曌檄〉唐．駱賓王 

偽臨朝武氏者，性非和順，地實寒微。昔充太宗下陳，曾以

更衣入侍。洎乎晚節，穢亂春宮。潛隱先帝之私，陰圖後房之嬖。

入門見嫉，蛾眉不肯讓人。掩袖工讒，狐媚偏能惑主。踐元后於

翬翟，陷吾君於聚麀。加以虺蜴為心，豺狼成性。近狎邪僻，殘

害忠良。殺姊屠兄，弒君鴆母。人神之所同嫉，天地之所不容。

猶復包藏禍心，窺竊神器。君之愛子，幽在別宮。賊之宗盟，委

以重任。嗚呼！霍子孟之不作，朱虛侯之已亡。鷰啄皇孫，知漢

祚之將盡；龍漦帝后，識夏庭之遽衰。 

  敬業皇唐舊臣，公侯冢子。奉先君之成業，荷本朝之厚恩。

宋微子之興悲，良有以也。袁君山之流涕，豈徒然哉！是用氣憤

風雲，志安社稷，因天下之失望，順宇內之推心，爰舉義旗，以

清妖孽。 

  南連百越，北盡三河。鐵騎成群，玉軸相接。海陵紅粟，倉

儲之積靡窮。江浦黃旗，匡復之功何遠！班聲動而北風起，劍氣

沖而南斗平。喑嗚則山嶽崩頹，叱吒則風雲變色。以此制敵，何

敵不摧？以此圖功，何功不克？ 

  公等或居漢地，或協周親，或膺重寄於話言，或受顧命於宣

室。言猶在耳，忠豈忘心。一抔之土未乾，六尺之孤何託？倘能

轉禍為福，送往事居，共立勤王之勳，無廢大君之命，凡諸爵賞，

同指山河。若其眷戀窮城，徘徊歧路，坐昧先機之兆，必貽後至

之誅。請看今日之域中，竟是誰家之天下！ 

 

〈與施從事書〉南梁．吳均   

 

故鄣縣東三十五里有青山，絕壁干天，孤峰入漢。綠嶂百重，清

崖萬轉。歸飛之鳥，千翼競來；企水之猨，百臂相接。秋露為霜，

春羅被逕。「風雨如晦，雞鳴不已。」信足蕩累頤物，悟𠂻散賞。 

〈秋聲賦〉宋．歐陽脩 

 

歐陽子方夜讀書，聞有聲自西南來者，悚然，而聽之，曰：

「異哉！」初淅瀝以蕭颯，忽奔騰而砰湃；如波濤夜驚，風雨驟

至。其觸於物也，鏦鏦錚錚，金鐵皆鳴；又如赴敵之兵，銜枚疾

走，不聞號令，但聞人馬之行聲。 

  予謂童子：「此何聲也？汝出視之。」童子曰：「星月皎潔，

明河在天，四無人聲，聲在樹間。」 

  予曰：「噫嘻，悲哉！此秋聲也，胡為而來哉？蓋夫秋之為

狀也：其色慘澹，煙霏雲斂；其容清明，天高日晶；其氣慄冽，

砭人肌骨；其意蕭條，山川寂寥。故其為聲也，淒淒切切，呼號

憤發。豐草綠縟而爭茂，佳木蔥籠而可悅；草拂之而色變，木遭

之而葉脫；其所以摧敗零落者，乃其一氣之餘烈。 

  夫秋，刑官也，於時為陰：又兵象也，於行為金，是謂天地

之義氣，常以肅殺而為心。天之於物，春生秋實。故其在樂也，

商聲主西方之音，夷則為七月之律。商，傷也；物既老而悲傷。

夷，戮也；物過盛而當殺。 

  嗟乎，草木無情，有時飄零。人為動物，惟物之靈。百憂感

其心，萬事勞其形。有動于中，必搖其精。而況思其力之所不及，

憂其智之所不能；宜其渥然丹者為槁木，黟然黑者為星星。奈何

以非金石之質，欲與草木而爭榮？念誰為之戕賊，亦何恨乎秋

聲！」童子莫對，垂頭而睡。但聞四壁蟲聲唧唧，如助予之歎息。 

 

 

〈答謝中書書〉 南北朝．陶弘景 

 

山川之美，古來共談。高峯入雲，清流見底。兩岸石壁，五色交

輝。青林翠竹，四時俱備。曉霧將歇，猿鳥亂鳴；夕日欲頹，沉

鱗競躍，實是欲界之仙都，自康樂以來，未復有能與其奇者。 


